
JAMOAT TARTIBINI SAQLASH 
XIZMATIDA BOSHQARUV 

KOMPETENSIYALARINING 
IJTIMOIY-PSIXOLOGIK 

DETERMINATSIYASI
Mamatxanov Nodirxon Sadriddin o‘g‘li

O‘zbekiston Respublikasi Jamoat xavfsizligi universiteti mustaqil 
izlanuvchisi

ORCID-009-0000-1334-8741

Annotatsiya: Mazkur maqolada jamoat tartibini saqlash xizmatida boshqaruv kompetensiyalarining ijtimoiy-psixologik 
determinatsiyasi o‘rganilgan. Boshqaruv kompetensiyalarining kognitiv, kommunikativ, emotsional-irodaviy, motivatsion, 
ijtimoiy-perseptiv, liderlik-tashkiliy va refleksiv-regulyativ tarkibiy qismlari yoritilgan. Empirik tadqiqotda jamoat tartibini 
saqlash xizmatida faoliyat olib boruvchi respondentlarning yosh va ma’lumot darajasi bo‘yicha taqsimoti miqdoriy va 
sifat jihatidan tahlil qilingan. Yosh omili boshqaruv kompetensiyalarining kasbiy tajriba va psixologik yetuklik bilan bog‘liq 
rivojlanishini, ma’lumot darajasi esa ularning kognitiv, tahliliy, kommunikativ va tashkiliy asoslarini belgilovchi muhim kas-
biy-demografik determinant sifatida talqin qilingan. Boshqaruv kompetensiyalarining shakllanishini yosh va ta’lim omillari 
bilan bir qatorda, xizmat staji, lavozim, komandirlik tajribasi va tashkiliy muhit bilan o‘zaro bog‘liqlikda o‘rganish zarurligi 
asoslangan.

Kalit so‘zlar: boshqaruv kompetensiyasi, ijtimoiy-psixologik determinatsiya, jamoat tartibini saqlash, yosh omili, ma’lumot 
darajasi, kasbiy tajriba, qaror qabul qilish, liderlik, kommunikativ kompetensiya, kasbiy-demografik determinantlar.
Abstract: This article examines the socio-psychological determination of managerial competencies in public order main-
tenance. It elucidates the cognitive, communicative, emotional-volitional, motivational, socio-perceptual, leadership-orga-
nizational, and reflective-regulatory components of managerial competencies. The distribution of respondents engaged 
in public order maintenance was analyzed quantitatively and qualitatively according to age and educational level. Age is 
interpreted as a significant professional and demographic determinant of managerial competency development associ-
ated with the accumulation of professional experience and the attainment of psychological maturity, whereas educational 
level is regarded as a factor shaping its cognitive, analytical, communicative, and organizational foundations. The study 
substantiates the need to examine the development of managerial competencies comprehensively in relation to age, 
educational level, length of service, position held, command experience, and the characteristics of the organizational 
environment.

Key words: managerial competencies, socio-psychological determination, public order maintenance, age factor, educa-
tional level, professional experience, decision-making, leadership, communicative competence, professional and demo-
graphic determinants.
Аннотация: В статье исследуется социально-психологическая детерминация управленческих компетенций в дея-
тельности по охране общественного порядка. Раскрываются когнитивный, коммуникативный, эмоционально-во-
левой, мотивационный, социально-перцептивный, лидерско-организационный и рефлексивно-регулятивный 
компоненты управленческих компетенций. Проведён количественный и качественный анализ распределения 
респондентов, осуществляющих деятельность по охране общественного порядка, по возрасту и уровню обра-
зования. Возрастной фактор интерпретируется как значимый профессионально-демографический детерминант 
развития управленческих компетенций, связанный с накоплением профессионального опыта и достижением 
психологической зрелости, тогда как уровень образования рассматривается как фактор, определяющий их ког-
нитивные, аналитические, коммуникативные и организационные основы. Обоснована необходимость изучения 
процесса формирования управленческих компетенций в комплексной взаимосвязи с возрастом, уровнем образо-
вания, стажем службы, занимаемой должностью, опытом командной деятельности и особенностями организаци-
онной среды.

Ключевые слова: управленческие компетенции, социально-психологическая детерминация, охрана обществен-
ного порядка, возрастной фактор, уровень образования, профессиональный опыт, принятие решений, лидерство, 
коммуникативная компетентность, профессионально-демографические детерминанты.

KIRISH
Zamonaviy sharoitda jamoat tartibini saqlash va fuqarolar xavfsizligini ta’minlash samaradorligi xodimlar

ning kasbiy tayyorgarligi bilan bir qatorda, ularda shakllangan boshqaruv kompetensiyalariga ham bevosita 
bog‘liqdir. Xizmat vaziyatlarining murakkabligi, cheklangan vaqt sharoitida tezkor va asoslangan qarorlar qabul 
qilish, shaxsiy tarkib faoliyatini muvofiqlashtirish, fuqarolar bilan konstruktiv muloqot o‘rnatish hamda nizoli 
holatlarni tartibga solish xodimlardan rivojlangan ijtimoiy-psixologik va tashkiliy-boshqaruv salohiyatini talab 
qiladi.

Boshqaruv kompetensiyasi xodimning xizmat vaziyatini tahlil qilish, maqsadlarni belgilash, muqobil 
yechimlarni ishlab chiqish, boshqaruv qarorlarini qabul qilish, mavjud resurslardan oqilona foydalanish, jamoa 
faoliyatini tashkil etish va erishilgan natijalarni nazorat qilish imkonini beruvchi integrativ kasbiy-psixologik 
tuzilma hisoblanadi. Uning tarkibida kognitiv, kommunikativ, emotsional-irodaviy, motivatsion, ijtimoiy-perseptiv, 
liderlik va refleksiv komponentlar o‘zaro uyg‘unlashadi.

Boshqaruv kompetensiyalari xodimning tayyor va o‘zgarmas sifati emas, balki ta’lim, ijtimoiy tajriba, 
xizmat faoliyati, shaxslararo munosabatlar va tashkiliy muhit ta’sirida shakllanib boradigan dinamik psixologik 
tuzilmadir. Shu nuqtayi nazardan, ijtimoiy-psixologik determinatsiya boshqaruv kompetensiyalarining yuzaga 
kelishi, rivojlanishi va xizmat jarayonida namoyon bo‘lishini belgilovchi omillar tizimini anglatadi.

Boshqaruv kompetensiyalarining determinantlari individual-psixologik, kasbiy-demografik, shaxslararo va 
tashkiliy darajalarda namoyon bo‘ladi. Xodimning yoshi, ma’lumot darajasi, xizmat staji, lavozimi, komandirlik 
tajribasi, kasbiy motivatsiyasi, emotsional-irodaviy barqarorligi, jamoaviy munosabatlari va xizmat muhiti ushbu 
kompetensiyalarning shakllanishiga ta’sir ko‘rsatadi.

Mazkur tadqiqot doirasida yosh va ma’lumot darajasi boshqaruv kompetensiyalarining muhim kasbiy-
demografik determinantlari sifatida o‘rganildi. Yosh omili xodimning kasbiy tajribasi, psixologik yetukligi, 
mas’uliyati va boshqaruv faoliyatiga tayyorligi bilan bog‘liq bo‘lsa, ma’lumot darajasi uning nazariy tayyorgarligi, 
tahliliy fikrlashi, kommunikativ imkoniyatlari hamda boshqaruv qarorlarini ilmiy asosda qabul qilish salohiyatini 
ifodalaydi.

MAVZUGA OID ADABIYOTLAR SHARHI
R. Mahmudov boshqaruv tushunchasiga quyidagicha ta’rif beradi: “Boshqaruv - bu tanlovni amalga 

oshirish, qaror qabul qilish va uning bajarilishini nazorat etish jarayonidir”. Ilmiy adabiyotlar tahlili shuni ko‘rsata-
diki, boshqaruv faoliyatining samaradorligi nafaqat tashkiliy mexanizmlar va qaror qabul qilish jarayoniga, balki 
rahbarning individual-psixologik xususiyatlari, liderlik salohiyati, mas’uliyatliligi, emotsional-irodaviy barqarorligi 
hamda boshqaruv vaziyatlarini to‘g‘ri baholash qobiliyatiga ham bevosita bog‘liqdir [1].

Rahbar shaxsi boshqaruv faoliyatining asosiy bo‘g‘ini (obyekti) sifatida qator fanlar - iqtisodiyot, mehnat 
sotsiologiyasi, menejment, marketing va boshqalarning - predmetlaridan biri hisoblanib, uning turli qirralarini 
har bir fan o‘ziga xos usul hamda uslublar yordamida o‘rganadi. Lekin bu izlanishlarning deyarli hammasi 
tushuntiruvchi va modellashtiruvchi xarakter kasb etib, aslida rahbar shaxsini tanlash, saralash, uning faoliyatini 
o‘zgartirish (korreksiyalash) va talablarga moslashtirish jarayoni ijtimoiy-psixologik tamoyillarga asoslanadi [2].

D. B. Umarov “Harbiy boshqaruvda faollikning ijtimoiy-psixologik jihatlari” nomli maqolasida: “Harbiy bosh-
qaruv - harbiy kuchlar faoliyatini muvofiqlashtiruvchi va ularni strategik maqsadlarga yo‘naltiruvchi murakkab 
tizimdir. Bugungi global xavfsizlik sharoitida harbiy boshqaruvni raqamlashtirish, axborot texnologiyalarini keng 
joriy etish hamda kiberxavfsizlikni mustahkamlash dolzarb vazifalardan biri bo‘lib qolmoqda”, - deb ta’kidlaydi [2]. 
Muallifning mazkur yondashuvi harbiy boshqaruvni faqat buyruq berish va uning ijrosini nazorat qilish jarayoni 
sifatida emas, balki strategik maqsadlar, inson resurslari, axborot oqimlari va zamonaviy texnologiyalarni 
o‘zaro muvofiqlashtiruvchi kompleks tizim sifatida talqin etishga imkon beradi. Bu esa zamonaviy rahbarning 
an’anaviy boshqaruv ko‘nikmalari bilan bir qatorda, raqamli kompetentlik, axborotni tezkor tahlil qilish, kiberxav-
flarni oldindan baholash, murakkab vaziyatlarda asoslangan qaror qabul qilish hamda shaxsiy tarkib faoliyatini 
samarali muvofiqlashtirish qobiliyatiga ega bo‘lishi zarurligini ko‘rsatadi.

A. V. Vartayev o‘z tadqiqotida: “Xizmat-jangovar vaziyatlar usulini harbiy oliy ta’lim muassasalari, 
shuningdek, harbiy qism va bo‘linmalardagi komandirlik tayyorgarligi jarayoniga kompleks joriy etish bosh-
qaruv kompetensiyalarini shakllantirish samaradorligini oshiruvchi istiqbolli pedagogik texnologiyadir”, - deb 
ta’kidlaydi [4]. Muallifning ushbu fikri boshqaruv kompetensiyalarini rivojlantirishda nazariy bilimlarni amaliy 
xizmat sharoitlariga yaqinlashtirish zarurligini ko‘rsatadi. Xizmat-jangovar vaziyatlarni modellashtirish koman-
dirlarda vaziyatni tezkor va kompleks baholash, muqobil harakat variantlarini ishlab chiqish, xavf va ehtimoliy 
oqibatlarni oldindan ko‘ra bilish, cheklangan vaqt sharoitida asoslangan qaror qabul qilish hamda shaxsiy tarkib 
faoliyatini muvofiqlashtirish ko‘nikmalarini shakllantiradi.

Avvalgi tadqiqotimizda boshqaruv faoliyatining samaradorligi faqat statistik natijalar bilan emas, balki xizmat 
muhitining psixologik barqarorligi, jamoadagi ijtimoiy-psixologik iqlim va aholining tizimga bo‘lgan ishonchi bilan 
ham belgilanishi asoslangan edi [5]. Mazkur yondashuvga ko‘ra, rahbarlik kompetensiyasi buyruq berish va 
faoliyatni muvofiqlashtirish bilan cheklanmay, emotsional intellekt, vaziyatni adekvat baholash, stressni bosh-
qarish, xodimlarning psixologik farovonligini qo‘llab-quvvatlash hamda jamoada psixologik xavfsizlikni ta’min-
lash qobiliyatlarini ham qamrab oladi. Shuningdek, rahbar boshqaruv qarorlarini qabul qilishda jamoaning ijti-
moiy-psixologik iqlimi, xodimlarning motivatsiyasi, emotsional zo‘riqishi va kasbiy kuyish darajasini kompleks 
hisobga olishi zarur [5].

TADQIQOT METODOLOGIYASI
Tadqiqot predmetini jamoat tartibini saqlash xizmatida boshqaruv kompetensiyalarining ijtimoiy-psixologik 

determinatsiyasi, xususan, ularning yosh va ma’lumot darajasi bilan bog‘liq kasbiy-demografik xususiyatlari 
tashkil etdi.

TAHLIL VA NATIJALAR
Empirik tadqiqotga jami 145 nafar respondent jalb qilindi. Tanlanmani shakllantirishda respondentlarning 

turli yosh va ta’lim guruhlariga mansubligi hisobga olindi. Bunday tarkib boshqaruv kompetensiyalarining shakl
lanishi va namoyon bo‘lishida yosh hamda ta’lim omillarining o‘rnini qiyosiy o‘rganish uchun empirik asos 
yaratdi (1-jadval).

1-jadval: Tadqiqot sinaluvchilarining yosh omili bo‘yicha taqsimoti (n=145)
Yosh ko‘rsatkichi Soni %

20-25 yosh 26 nafar 17,9%
26-30 yosh 42 nafar 29,0%
31-35 yosh 47 nafar 32,4%
36 yosh va undan yuqori 30 nafar 20,7%

Jami 145 nafar 100,0%

Tadqiqot sinaluvchilarining yosh omili bo‘yicha taqsimoti tahlil qilinganda, jami 145 nafar respondent to‘rtta 
yosh guruhiga ajratilgani ko‘rinadi. Ularning 26 nafari 20-25 yosh, 42 nafari 26-30 yosh, 47 nafari 31-35 yosh, 
30 nafari esa 36 yosh va undan yuqori yosh guruhiga mansubdir. Respondentlarning turli yosh bosqichla
ridan jalb etilgani jamoat tartibini saqlash xizmat faoliyatida boshqaruv kompetensiyalarining shakllanishi va 
namoyon bo‘lishini xizmat tajribasi, kasbiy yetuklik hamda boshqaruv mas’uliyati bilan bog‘liq holda qiyosiy 
o‘rganish imkonini beradi.

Empirik natijalar tahlilidan ma’lum bo‘ladiki, tanlanmada eng katta guruhni 31-35 yoshdagi respondentlar 
tashkil etadi. Ushbu yosh toifasiga 47 nafar xodim kiradi. Bizningcha, 31-35 yosh davri kasbiy faoliyatning 
nisbatan barqarorlashgan, xizmat tajribasi yetarli darajada to‘plangan va boshqaruv vazifalarini mustaqil 
bajarish imkoniyatlari kengaygan bosqichlardan biri hisoblanadi. Ushbu yoshdagi xodimlar xizmat jarayonida 
turli vaziyatlarni boshdan kechirgan, tezkor qaror qabul qilish, xodimlar faoliyatini muvofiqlashtirish, xizmat 
topshiriqlarini rejalashtirish va jamoa bilan ishlash tajribasiga ega bo‘lishi mumkin. Shu sababli ularning bosh-
qaruv kompetensiyalarida mas’uliyatlilik, tashabbuskorlik, mustaqillik, e’tiborlilik va maqsadga intiluvchanlik 
kabi ko‘rsatkichlarning faol namoyon bo‘lishi kutiladi.

26-30 yosh guruhiga 42 nafar respondent mansub bo‘lib, ular tanlanmada son jihatdan ikkinchi o‘rinni 
egallaydi. Ushbu yosh bosqichi xizmat faoliyatiga faol moslashish, kasbiy tajribani mustahkamlash va bosh-
qaruv vazifalariga bosqichma-bosqich jalb etilish davri bilan tavsiflanadi. Kuzatishlarimiz asosida bu yoshdagi 
xodimlarda yangi bilim va tajribani egallashga intilish, yuqori xizmat faolligi, vazifalarni tez bajarish, tash-
abbus ko‘rsatish va kasbiy mavqeni mustahkamlash ehtiyoji kuchli bo‘lishi mumkin. Shu bilan birga, murakkab 
boshqaruv vaziyatlarida yetarli tajribaning shakllanib ulgurmaganligi qaror qabul qilishda ehtiyotkorlik, rahbar 
ko‘rsatmalariga tayangan holda harakat qilish yoki xizmat vazifalarini bajarishda qo‘shimcha nazoratga ehtiyoj 
sezilishiga olib kelishi mumkin.

20-25 yosh guruhiga 26 nafar respondent kiritilgan. Ushbu yoshdagi xodimlar ko‘pincha kasbiy faoliyat-
ning boshlang‘ich bosqichida bo‘lib, xizmat tartibi, jamoaviy munosabatlar va boshqaruv talablariga moslashish 
jarayonini boshdan kechiradilar. Bizningcha, bu guruh vakillarida energiyaga boy bo‘lish, harakatchanlik, yangi-
likka ochiqlik, tez o‘rganish va faoliyatga qiziqish kabi xususiyatlar nisbatan yuqori bo‘lishi mumkin. Biroq bosh-
qaruv kompetensiyalarining barqaror shakllanishi uchun faqat faollikning o‘zi yetarli emas. Xizmat tajribasi, 
vaziyatni chuqur tahlil qilish, mas’uliyatni o‘z zimmasiga olish, xodimlar faoliyatini muvofiqlashtirish va nizoli 

vaziyatlarni tartibga solish ko‘nikmalari vaqt davomida rivojlanadi. Shu sababli yosh xodimlarning boshqaruv 
kompetensiyalari tajribali rahbarlarning ko‘magi, kasbiy murabbiylik va maqsadli tayyorgarlik dasturlari bilan 
qo‘llab-quvvatlanishi muhimdir.

36 yosh va undan yuqori guruhga 30 nafar respondent mansubdir. Empirik natijalar tahlilidan ma’lum 
bo‘ladiki, ushbu yosh toifasi xizmat va hayotiy tajribasi nisbatan yuqori bo‘lgan xodimlarni qamrab oladi. Uzoq 
muddatli kasbiy faoliyat davomida xodimlarda xizmat vaziyatlarini oldindan baholash, turli xavflarni hisobga 
olish, murakkab sharoitlarda vazmin qaror qabul qilish, xodimlar o‘rtasidagi munosabatlarni tartibga solish va 
jamoaning umumiy faoliyatini nazorat qilish ko‘nikmalari shakllanishi mumkin. Bizningcha, ushbu guruh vakil-
larining boshqaruv kompetensiyalarida kasbiy mas’uliyat, chidamlilik, vaqtni rejalashtirish, strategik fikrlash va 
vaziyatga mos boshqaruv usulini tanlash xususiyatlari muhim o‘rin egallaydi.

Yosh guruhlarining tanlanmada nisbatan muvozanatli ifodalanishi boshqaruv kompetensiyalarining 
yoshga bog‘liq o‘zgarishlarini tahlil qilish imkonini beradi. Bunda yosh omili alohida biologik yoki demografik 
belgi sifatida emas, balki xizmat tajribasi, boshqaruv vazifalarini bajarish muddati, kasbiy mavqe, harbiy unvon 
va ta’lim darajasi bilan o‘zaro bog‘liq ko‘rsatkich sifatida qaralishi lozim. Bir xil yoshdagi xodimlarning xizmat 
staji, lavozimi va boshqaruv tajribasi turlicha bo‘lishi mumkin. Shu sababli yosh guruhlari bo‘yicha aniqlangan 
farqlarni boshqa kasbiy-demografik omillar bilan birgalikda tahlil qilish ilmiy jihatdan maqsadga muvofiqdir.

Kuzatishlarimiz asosida, bizningcha, yosh ortishi bilan boshqaruv kompetensiyalarining ayrim tarkibiy 
qismlarida sifat jihatidan o‘zgarishlar kuzatilishi mumkin. Yosh xodimlarda tezkorlik, harakatchanlik, energiya va 
yangi vazifalarni bajarishga tayyorlik ustun bo‘lsa, o‘rta yosh guruhlarida mustaqillik, mas’uliyat, tashabbuskorlik 
va boshqaruv qarorlarini qabul qilish ko‘nikmalari faollashadi. Katta yosh guruhida esa tajribaga asoslangan 
vazminlik, xizmat vaziyatini oldindan baholash, jamoaning imkoniyatlarini hisobga olish va boshqaruv resursla-
rini oqilona taqsimlash xususiyatlari muhim ahamiyat kasb etishi mumkin.

Respondentlarning yosh bo‘yicha taqsimoti boshqaruv kompetensiyalarining rivojlanish dinamikasini 
aniqlash uchun zarur empirik asos yaratadi. Yosh guruhlarini qiyoslash orqali vaqt bo‘yicha orientatsiya, qadri-
yatlar, bilimga ehtiyoj, ijodkorlik, avtonomiya, muloqotga moslashuvchanlik, yetakchilik qobiliyati, boshqaruv 
samaradorligi, mas’uliyatlilik, tashabbuskorlik, tez va to‘g‘ri qaror qabul qilish, mustaqillik, chidamlilik, e’tiborlilik 
va maqsadga intiluvchanlik kabi indikatorlarning qaysi yosh bosqichida yuqoriroq namoyon bo‘lishini aniqlash 
mumkin (2-jadval).

2-jadval: Tadqiqot sinaluvchilarining ma’lumot omili bo‘yicha taqsimoti (n=145)
Ma’lumot darajasi Soni %

O‘rta maxsus 40 nafar 27,6%
Bakalavr 48 nafar 33,1%
Magistr 26 nafar 17,9%
OTMdan keyingi ta’lim / malaka oshirish 31 nafar 21,4%

Jami 145 nafar 100,0%

Tadqiqot sinaluvchilarining ma’lumot darajasi bo‘yicha taqsimoti tahliliga ko‘ra, jami 145 nafar respondent 
to‘rtta ta’lim toifasiga ajratilgan. Ularning 40 nafari o‘rta maxsus, 48 nafari bakalavr, 26 nafari magistr hamda 
31 nafari oliy ta’limdan keyingi ta’lim yoki malaka oshirish bosqichidan o‘tgan xodimlardan iborat. Bunday tarkib 
jamoat tartibini saqlash xizmat faoliyatida boshqaruv kompetensiyalarining shakllanishida ta’lim omilining o‘rnini 
kompleks tarzda tahlil qilish imkonini beradi.

Empirik natijalar tahlilidan ma’lum bo‘ladiki, respondentlarning eng katta qismini bakalavr darajasiga ega 
xodimlar tashkil etadi. Ushbu guruhga mansub 48 nafar respondent tanlanmaning asosiy qismini egallaydi. 
Bizningcha, bakalavr darajasidagi xodimlarning ustunligi mamlakatimizda ichki ishlar organlari va jamoat xavf-
sizligini ta’minlash tizimida oliy ma’lumotli mutaxassislarni tayyorlashga qaratilgan izchil siyosat bilan bog‘liq. 
Mazkur ta’lim bosqichida kasbiy bilimlar bilan bir qatorda, boshqaruv faoliyati, huquqiy tafakkur, kommunikativ 
kompetensiyalar, jamoa bilan ishlash, vaziyatni tahlil qilish va qaror qabul qilish ko‘nikmalari ham shakllan-
tiriladi. Shu sababli bakalavr darajasidagi respondentlarning son jihatdan ustunligi boshqaruv kompetensiyala-
rini zamonaviy professional tayyorgarlik nuqtayi nazaridan baholash imkonini yaratadi.

O‘rta maxsus ma’lumotga ega bo‘lgan 40 nafar respondent tanlanmaning salmoqli qismini tashkil etadi. 
Kuzatishlarimiz asosida ushbu guruh vakillari amaliy xizmat faoliyatida muayyan tajribaga ega bo‘lishiga qara-
masdan, boshqaruv faoliyatining nazariy asoslari, strategik rejalashtirish, zamonaviy boshqaruv texnologiyalari 
va tashkilotchilik kompetensiyalarini rivojlantirish bo‘yicha oliy ta’lim bosqichida beriladigan bilimlarga nisbatan 
cheklanganroq tayyorgarlikka ega bo‘lishi mumkin. Shu bilan birga, ularning uzoq muddatli xizmat tajribasi, 
amaliy vaziyatlarni hal qilish ko‘nikmalari va xizmat intizomiga sodiqligi boshqaruv faoliyatining muhim tarkibiy 
qismlaridan biri sifatida qaraladi.

Magistr darajasiga ega bo‘lgan 26 nafar respondent ilmiy-amaliy tayyorgarligi yuqoriroq bo‘lgan mutaxas-
sislar guruhini tashkil etadi. Empirik natijalar tahlilidan ma’lum bo‘ladiki, magistratura bosqichi mutaxassisning 
kasbiy bilimlarini chuqurlashtirish, tahliliy fikrlashni rivojlantirish, murakkab boshqaruv vaziyatlarini baholash, 
ilmiy yondashuv asosida qaror qabul qilish va boshqaruv jarayonlarini takomillashtirishga yo‘naltirilgan. Shu 
sababli magistr darajasidagi respondentlarning ishtiroki boshqaruv kompetensiyalarining intellektual va analitik 
komponentlarini baholash uchun muhim empirik asos yaratadi.

Oliy ta’limdan keyingi ta’lim yoki malaka oshirish bosqichidan o‘tgan 31 nafar respondent alohida e’tiborga 
loyiq guruh hisoblanadi. Bizningcha, ushbu toifaga mansub xodimlarning xizmat faoliyatida muntazam ravishda 
malaka oshirib borishi, yangi normativ-huquqiy hujjatlar, boshqaruv texnologiyalari, axborot-kommunikatsiya 
vositalari va zamonaviy xizmat usullarini o‘zlashtirishi ularning boshqaruv salohiyatini yanada rivojlantirishga 
xizmat qiladi. Malaka oshirish jarayonida rahbarlik faoliyati, strategik rejalashtirish, xodimlarni boshqarish, 
nizolarni bartaraf etish, jamoani motivatsiyalash va xizmat samaradorligini oshirishga qaratilgan kompetensi-
yalar takomillashtiriladi.

Kuzatishlarimiz asosida ma’lumot darajasi boshqaruv kompetensiyalarining rivojlanishida muhim omil-
lardan biri sifatida namoyon bo‘ladi. Ta’lim bosqichlari o‘rtasidagi farqlar faqat nazariy bilimlar hajmi bilan emas, 
balki boshqaruv faoliyatini tashkil etish, murakkab vaziyatlarda muqobil yechimlarni ishlab chiqish, jamoa faoli-
yatini muvofiqlashtirish, xizmat resurslaridan oqilona foydalanish va tezkor qarorlar qabul qilish ko‘nikmala-
rining rivojlanish darajasi bilan ham bog‘liq. Shu bilan birga, boshqaruv kompetensiyalarining shakllanishini 
faqat ta’lim darajasi bilan izohlash ilmiy jihatdan yetarli emas. Chunki respondentlarning xizmat staji, koman-
dirlik tajribasi, egallab turgan lavozimi, harbiy unvoni, xizmat olib borayotgan hududi va yosh xususiyatlari ham 
boshqaruv faoliyatining mazmuniga bevosita ta’sir ko‘rsatadi. Shu sababli ma’lumot darajasi boshqa kasbiy-
demografik omillar bilan uzviy bog‘liqlikda tahlil qilinishi maqsadga muvofiqdir.

Empirik natijalar tahlilidan ma’lum bo‘ladiki, respondentlarning turli ta’lim bosqichlarini qamrab olishi bosh-
qaruv kompetensiyalarining alohida indikatorlarini qiyosiy o‘rganish uchun zarur sharoit yaratadi. Xususan, vaqt 
bo‘yicha orientatsiya, qadriyatlar tizimi, bilimga bo‘lgan ehtiyoj, ijodkorlik, avtonomiya, muloqotga moslashuv
chanlik, yetakchilik qobiliyati, boshqaruv samaradorligi, mas’uliyatlilik, tashabbuskorlik, tez va to‘g‘ri qaror qabul 
qilish, mustaqillik, chidamlilik, harakatchanlik, e’tiborlilik va maqsadga intiluvchanlik kabi ko‘rsatkichlarning 
ta’lim darajalariga qarab qanday namoyon bo‘lishini aniqlash imkoniyati yuzaga keladi.

XULOSA VA TAKLIFLAR
Tadqiqot natijalari jamoat tartibini saqlash xizmatida boshqaruv kompetensiyalarining shakllanishi yosh, 

ma’lumot darajasi, kasbiy tajriba, individual-psixologik xususiyatlar va tashkiliy muhitning o‘zaro ta’siri bilan 
belgilanadigan ko‘p omilli jarayon ekanligini ko‘rsatdi. Tanlanmada 26–35 yoshdagi hamda oliy ta’lim va uzluksiz 
kasbiy rivojlanish toifalariga mansub xodimlar ulushining yuqoriligi ularda boshqaruv faoliyatining kognitiv, 
kommunikativ, tahliliy va tashkiliy komponentlarini rivojlantirish uchun zarur imkoniyatlar mavjudligini anglatadi. 
Biroq samarali boshqaruv kompetensiyasi nazariy bilimlarning amaliy tajriba, emotsional-irodaviy barqarorlik, 
liderlik, kommunikativ moslashuvchanlik va refleksiv o‘zini boshqarish bilan uyg‘unlashuvi asosida shakllanadi.

Tavsiyalar:

1.	 Xodimlarni tayyorlash va malakasini oshirish dasturlarini ularning yoshi, ma’lumot darajasi, xizmat staji, 
lavozimi va boshqaruv tajribasiga muvofiq differensiallashtirish.

2.	 Yosh va tajribasi yetarli bo‘lmagan xodimlarga tajribali rahbarlarni murabbiy sifatida biriktirib, ularda qaror 
qabul qilish, xizmat vaziyatlarini tahlil etish va shaxsiy tarkib bilan ishlash ko‘nikmalarini rivojlantirish.

3.	 Boshqaruv faoliyati samaradorligini baholashda ma’lumot va xizmat staji bilan cheklanmasdan, amaliy 
natijalar, liderlik salohiyati, jamoa bilan ishlash qobiliyati hamda murakkab vaziyatlardagi xulq-atvorni 
qamrab oluvchi kompleks mezonlardan foydalanish.

3.	 Umarov D.B. Harbiy Boshqaruvda Faollikni Ijtimoiy-Psixologik Jihatlari //Journal of Innovation in Volume: 3 Issue: 10 

4.	 Вертаев А.В. Формирование компетенции принятия оптимальных управленческих решений у курсантов вузов 

внутренних войск МВД России с использованием метода служебно-боевых ситуаций : дис. … канд. пед. наук. 
СПб., 2015. 279 с.

5.	 Mamatxanov N.S. The Role of Psychological Characteristics of Leadership Personnel in the Activities of Maintaining 
Public Order // Spanish Journal of Innovation and Integrity | ISSN 2792-8268 | Volume-54 | May -2026 Page: 228-233.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

